
Geroa Bai talde parlamentarioaren eledun Pablo Azcona Molinetek, Legebiltzarreko Eregelamenduan xedatuaren babesean, honako mozio hau aurkezten du, Osoko Bilkuran eztabaidatu eta bozkatzeko.
Horren jarraipena Lehendakaritza eta Berdintasuneko Batzordeak eginen du. 
Zioen azalpena
Nafarroako Parlamentuaren Osoko Bilkurak aurtengo maiatzaren 23an onetsi zuen (UPNk, PSNk, EH Bilduk, Geroa Baik eta Contigo-Zurekinek alde bozkatu zuten, eta PPNk eta Voxek berriz, aurka) Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren aldaketa, zeinaren bidez trafikoaren, ibilgailu motordunen zirkulazioaren eta bide segurtasunaren arloko eskumena eskualdatzen baita. 
Nafarroako Parlamentuak onetsi eta gero, Gobernu zentralari igorri zitzaion, lege organiko gisa izapidetu dezan Gorte Nagusietan; izan ere, foru araubidearen izaera juridikoa aintzat hartuta, Foruaren Hobekuntza ezin da aldebakartasunez aldatu. 
Diputatuen Kongresuak irailaren 10ean onetsi zuen (179 boto alde eta 169 boto aurka) Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren aldaketa, zeinaren bidez Nafarroari eskualdatzen baitzaio trafikoaren, ibilgailu motordunen zirkulazioaren eta bide segurtasunaren arloko eskumena. 
PSOE, Sumar, Podemos, BNG, Junts, ERC, EH Bildu, PNV, UPN eta Coalición Canariaren aldeko botoei esker lortu da lege organikoak onesteko, aldatzeko edo indargabetzeko behar den gehiengo osoa. 
Diputatuen Kongresuan onetsi ondoren, aldaketa hori Senatuak berretsi beharko du, bigarren eta behin betiko bozketan. 
Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren aldaketa 2024ko irailaren 19an sartu zen Senatuan, zeinak bi hilabeteko epea baitauka testua jasotzen duenetik aitzina –2024ko azaroaren 19ra arte, alegia–, bozketa egiteko. 
Alderdi Popularrak iragarri du betoa jarriko diola trafikoaren eskumena Nafarroari eskualdatzearren Foruaren Hobekuntza aldatzen duen lege organikoaren proiektuari. Geroratze-taktika bat besterik ez da, eskumena Nafarroari eskualdatzea atzeratzeko, Nafarroako Parlamentuaren jarrera eta agindua gorabehera, 50etik 45ek eman baitzuten aldeko botoa bertan.
Senatuan bozketaren azken emaitza zein izanen den jakinik –izan ere, Alderdi Popularrak gehiengo osoa dauka, eta Foruaren Hobekuntzaren aldaketaren aurkako betoa baliatuko duela iragarri du, eta, hortaz, proiektua Diputatuen Kongresura itzuli beharko da, proiektua berriz bozkatzeko eta Senatuaren betoa kentzeko–, uste dugu jarrera hori prozedura alferrik luzatzea dela, Nafarroaren autogobernuari bidenabar kalte eginez. 
Geroa Bain uste dugu Nafarroako Parlamentuak Senatuko talde parlamentarioei exijitu behar diela Foruaren Hobekuntza eta Espainiako Konstituzioa betetzea. 
Hortaz, Geroa Bai talde parlamentarioak honako erabaki proposamen hau aurkeztu du: 
1. Nafarroako Parlamentuak Senatua eta bertako talde parlamentarioak premiatzen ditu Nafarroako Parlamentuaren gehiengoaren borondatea errespeta dezaten, Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoa aldatzearen alde agertu baitzen. 
2. Nafarroako Parlamentuak Gorte Nagusietako talde parlamentarioei eskatzen die epeak luzatu gabe egin dezaten horri buruzko bozketa, albait azkarren bete dadin gure autogobernua, trafikoaren eskumena Nafarroari eskualdatzeari dagokionez. 

